                                                                        (“Службен весник на РМ“ бр.163/08)
         Врз основа на член 30-в од Законот за заштита на децата („Службен весник на Република Македонија“ бр. 98/2000, 17/2003, 65/2004, 113/2005, 98/2008 и107/2008), министерот за труд и социјална политика, донесе
ПРАВИЛНИК

за поблиските услови, критериуми и начинот на остварување на правото  на еднократна парична помош за новороденче и на правото на  родителски додаток за дете
I. ОПШТИ ОДРЕДБИ
Член 1

            Со овој правилник се пропишуваат поблиските услови, критериуми и начинот на остварување на правата за заштита на децата:

· еднократна парична помош за новороденче и
· родителски додаток за дете 
II. ЕДНОКРАТНА ПАРИЧНА ПОМОШ ЗА НОВОРОДЕНЧЕ
1. Поблиски услови и критериуми за остварување  на право на еднократна  парична помош за новороденче
Член 2

За остварување на правото на еднократна парична помош за новороденче за прво, второ и трето новородено дете се смета дете кое е прво, второ и трето живородено дете по ред на раѓање на децата на мајката, како и кога ќе роди повеќе деца одеднаш (близнаци, тројка и повеќе) при првото, второто и третото раѓање.     
        За прво, второ и трето новородено дете ќе се смета и првото, второто и третото посвоено дете по ред на посвојување, на возраст на детето до шест месеци.

             2. Начин на остварување на правото на  еднократна парична    помош за новороденче
                                                    Член 3
          Барањето за остварување на правото на еднократна парична помош за новороденче се поднесува до центарот за социјална работа надлежен за подрачјето на кое мајката има постојано место на живеење.

          По исклучок од ставот 1 на овој член, во случај кога мајката не е државјанин на Република Макрдонија, а склучила брак со државјанин на Република Македонија и има лична карта за странец издадена од Министерство за внатрешни работи, барањето за остварување на правото на еднократна парична помош за новороденче го  поднесува таткото до центарот за социјална работа надлежен за подрачјето на кое таткото има постојано место на живеење.
          Барањето за остварување на правото на еднократна парична помош за новороденче со потребната документација се поднесува најдоцна до наполнети три месеци живот на детето, а за посвоено дете најдоцна до три месеци од заведувањето на посвоеното дете во книгата на родените.
Член 4

         Поднесувачот на барањето за еднократна парична помош за новороденче со барањето за остварување на право на еднократна парична помош за новороденче приложува:
1. лична карта од мајката (фотокопија) со оригинал на увид;

             2. мајчина книшка на увид за мајката или потврда од лекар специјалист за редот на раѓање на детето; 
             3. извод од матичната  книга на родени за детето;
             4. доказ за државјанство на барателот; и
             5. лична карта од таткото (фотокопија) со оригинал на увид, во случаите од став 2 на член 3 од овој правилник.
             Поднесувачот на барањето за еднократна парична помош за новороденче со барањето за остварување на право на еднократна парична помош за посвоено дете  приложува :
 1. лична карта од мајката (фотокопија) со оригинал на увид;

 2. извод од матичната  книга на родени за детето; 

              3. доказ за државјанство на барателот; и
              4. доказ од центарот за социјална работа за ред на посвојување на детето.
III. РОДИТЕЛСКИ ДОДАТОК ЗА ДЕТЕ

1. Поблиски услови и критериуми за остварување на право на родителски додаток за дете
Член 5
           Правото на родителски додаток за дете може да се оствари  ако мајката за време на бременоста ги вршела задолжителните здравствени прегледи и контроли согласно со закон.

           Правото на родителски додаток за дете  може да се оствари доколку:

· се вршат задожителните вакцинации на детето согласно со закон; 

· детето биде  запишано и редовно ја следи наставата во  основно  односно средно училиште согласно со закон.

         Правото на родителски додаток  се остварува и за детето:

· кое поради болест или повреда е спречено редовно да ја посетува наставата и заради таквата спреченост вонредно го продолжува образованието согласно со закон;

   -  кое поради степенот на попреченоста не може да се образува согласно со закон.

         Оствареното право на родителски додаток ќе престане доколку не се исполнат условите од став 2 на овој член.
Член 6
         Правото на родителски додаток за дете може да го оствари таткото односно старателот доколку мајката од оправдани причини е спречена непосредно да се грижи за детето во случај на:
- подолготрајно континуирано болничко лекување на мајката;
- сериозно нарушена здравствена состојба на мајката; 

- студиски престој, усовршување и специјализација на мајката;

- одземена деловна способност на мајката.
Член 7
    Редоследот на раѓањата на децата кај правото на родителски додаток за дете се утврдува спрема бројот на живородени деца на мајката утврдени во однос на денот на поднесување на барањето за остварување на правото на родителски додаток за дете, спрема датумот и часот на раѓањата запишани во матичната книга на родените. 
2. Начин на остварување на правото на  родителски додаток за дете
Член 8
             По барање за остварување на правото на родителски додаток за дете решава центарот за социјална работа надлежен за подрачјето на кое мајката има постојано место на живеење.
             Барањето за остварување на правото на родителски додаток за дете со потребната документација се поднесува  најдоцна до наполнети три месеци живот на детето и правото на родителски додаток за дете се остварува од месецот во кој настанало раѓањето на детето.

Член 9
             Барањето за продолжување на правото на родителски додаток за дете за наредната година се поднесува до 31 март во таа година.

     Барањето за продолжување на правото на  родителски додаток за дете поднесено после рокот утврден во ставот 1 од овој член ќе се смета како ново барање и барателот ќе се стекне со продолжување односно  со користењето на правото  првиот ден на наредниот месец од месецот во кој е поднесено барањето  за продолжување на правото. 
Член 10
             Со барањето за остварување на право на родителски додаток за дете мајката приложува:

            1. лична карта од мајката (фотокопија) со оригинал на увид, а за мајките со нови лични карти и доказ за постојано место на живеење со временски период на живеење во општината,  издаден од Министерство за внатрешни работи; 
            2. доказ за државјанство на мајката;
    3. извод од матичната  книга на родени за детето;
            4. изјава  од  мајката како поднесувач на барањето дека не живее и не работи во странство;
            5. доказ за редослед на раѓања на децата, спрема датумот и часот на раѓањата, запишани во матичната книга на родените, издаден од Министерство за внатрешни работи; 
           6. доказ дека децата од претходниот ред на раѓање не се сместени во установа за социјална заштита, згрижувачко семејство или не се дадени на посвојување, издаден  од центарот за социјална работа;
          7. доказ дека не и е одземено родителското право на мајката над децата од претходниот ред на раѓање, издаден од центарот за социјална работа;
            8. доказ за мајката за извршени задолжителни здравствени прегледи и контроли на мајката за време на бременоста, издаден од соодветна здравствена установа или здравствена легитимација на увид;
            9. доказ за  вршење на задолжителните вакцинации на детето, издаден   од соодветна здравствена установа  за второ, трето и четрврто дете по ред на раѓање, родено од 1 јануари 2009 година; 
          10. потврда дека детето е запишано и редовно ја следи наставата во основно односно во средно училиште, издадена од установата во која е запишано  - за трето и четврто дете по ред на раѓање, родено од 1 јануари 2009 година;
          11. потврда за вонредно продолжување  на образованието, издадена од образовната  установа во која е запишано - за дете кое поради болест или повреда е спречено редовно да ја посетува наставата; 
          12. потврда за дете дека поради видот и степенот  на попреченост не може да се образува, издадена од соодветна здравствена установа.
     Доказите под реден број 10, 11 и 12  од ставот 1 на овој член се поднесуваат од започнување на школувањето на детето согласно со закон. 
Член 11
            Во случаите кога родителскиот додаток го остварува таткото односно старателот на детето со барањето за остварување право на родителски додаток за дете приложува:

1. лична карта од таткото односно старателот (фотокопија) со оригинал на увид, а за татко односно старател со нови лични карти и доказ за постојано место на живеење со временски период на живеење во општината,  издаден од Министерство за внатрешни работи; 
             2. доказ за државјанство на таткото односно старателот;
3. извод од матичната  книга на родени за детето;
             4.доказ за редослед на раѓања на децата, спрема датумот и часот на раѓањата, запишани во матичната книга на родените, издаден од  Министерство за внатрешни работи;
             5.доказ дека децата од претходниот ред на раѓање не се сместени во установа за социјална заштита, згрижувачко семејство или не се дадени на посвојување, издаден од центарот за социјална работа;
             6. доказ дека не му  е одземено родителското право на таткото односно на старателот над децата од претходниот ред на раѓање, издаден од центарот за социјална работа, а за  старателот и дека не му е одземено и старателското право;
7. извод од книгата  на умрените во случај кога мајката е почината;
8.  доказ дека мајката го напуштила детето, издаден од центарот за социјална работа;
             9. потврда од соодветна здравствена установа за подолготрајно континуирано  болничко лекување на мајката;
           10. доказ за сериозно нарушена здравствена состојба на мајката, со оценка за нарушената здравствена состојба од надлежна комисија и соодветна документација ;
           11.  доказ за студиски престој, усовршување и специјализација на мајката, издаден од соодветна институција односно орган;
           12.  доказ за одземена деловна способност на мајката, издаден од центарот за социјална работа;
           13.  изјава  од  таткото односно старателот како поднесувач на барањето дека не живее и не работи во странство;
           14. доказ за мајката за извршени задолжителни здравствени прегледи и контроли на мајката за време на бременоста, издаден од соодветна здравствена установа или здравствена легитимација на увид;

            15. доказ за  вршење на задолжителните вакцинации на детето, издаден   од соодветна здравствена установа - за второ, трето и четврто дете по ред на раѓање, родено од 1 јануари 2009 година;
          16. потврда дека детето е запишано и редовно ја следи наставата во основно односно во средно училиште, издадена од установата во која е запишано  - за трето и четврто дете по ред на раѓање, родено од 1 јануари 2009 година година; 
          17. потврда за вонредно продолжување  на образованието, издадена од образовната  установа во која е запишано - за дете кое поради болест или повреда е спречено редовно да ја посетува наставата; 

          18. потврда за дете дека поради видот и степенот  на попреченост не може да се образува, издадена од соодветна здравствена установа.

             Во зависност од основот по кој таткото односно старателот го остварува правото на родителски додаток за дете приложува соодветни докази од  доказите под реден број 7, 8, 9, 10, 11 и 12 од став 1 на овој член.   
            Доказите под реден број 16, 17 и 18  од ставот 1 на овој член се поднесуваат од започнување на школувањето на детето согласно со закон.
Член 12
             Со барањето за продолжување на  право на родителски додаток за дете мајката ги приложува потребните документи утврдени во точките 1, 4, 6, 7, 9, 10, 11 и 12 од став 1 на член 10 на овој правилник.
             Доказите од точките 10, 11 и 12 од став 1 на член 10 на овој правилник се поднесуваат од започнување на школувањето на детето согласно со закон.   
   Во случаите кога родителскиот додаток го остварува таткото односно старателот на детето кон барањето за продолжување на правото ги приложува потребните документи утврдени во точките 1, 5, 6, 13, 15, 16, 17 и 18 од став 1 на член 11 на овој правилник.
             Во зависност од основот по кој таткото односно старателот го остварил правото на родителски додаток за дете, кон барањето за продолжување на правото приложува и :
             - потврда од соодветна здравствена установа за подолготрајно  континуирано болничко лекување на мајката;
              -  доказ за сериозно нарушена здравствена состојба на мајката, со оценка за нарушената здравствена состојба од надлежна комисија и соодветна документација; 

             -  доказ за студиски престој, усовршување и специјализација на мајката, од соодветна институција односно орган.
               Доказите од точките 16, 17 и 18 од став 1 на член 11 на овој правилник  се поднесуваат од започнување на школувањето на детето согласно со закон. 
Член 13
              Во текот на користењето на правото родителски додаток за дете за второ, трето и четврто дете по ред на раѓање, родено од 1 јануари 2009 година, корисникот на правото е должен редовно да доставува доказ за извршена задолжителна вакцинација. 
             Доколку од оправдани (здравствени) причини  не може да се изврши вакцинирање на детето, за тоа се доставува доказ од соодветната здравствена установа.
              За време на користењето на правото на родителски додаток за дете доколку не се врши редовно вакцинирањето на дете согласно со закон, на корисникот на правото му престанува правото на родителски додаток за детето. 
Член 14
               За трето и четврто дете по ред на раѓање, родено од 1 јануари 2009 година, со исполнување на услов за запишување во задолжително образование, корисникот на правото е должен квартално да доставува доказ (потврда) дека  детето е запишано во училиште и редовно ја следи наставата.  
              За време на користењето на правото на родителски додаток за дете доколку детето не биде запишано и редовно не ја следи наставата, корисникот на правото  престанува да го користи правото на родителски додаток за детето. 
Член 15
                 За секоја промена на фактите или околностите кои биле основа за признавање на правото на  родителски додаток за дете, надлежниот центар за социјална работа треба да биде известен во рок од 15 дена од денот кога настанала  промената. 
                 Кога правото на родителски додаток за дете го остварува мајката, секоја настаната промена настаната во однос на носителот на правото ( смрт, напуштање на детето или од оправдани причини мајката да е спречена непосредно да се грижи за детето) во рок од 15 дена од денот на настанување на промената, таткото на децата односно старателот писмено го известува надлежниот центар за социјална работа,  исплатата на родителскиот додаток се запира  и се поведува постапка за остварување односно продолжување на правото на родителски додаток за дете 

( доставување на барање со потребни докази). 
IV. ПРЕОДНИ И ЗАВРШНИ ОДРЕДБИ

Член 16
               Со денот на отпочнување на  примената на овој правилник членовите  1 алинеја 3, 26 и 27 од Правилникот за условите, критериумите и начинот на остварување на правата за заштита на децата („Службен весник на Република Македонија“ бр. 39/03 и 70/04) престануваат  да важат.

              Правото на  помош за опрема на новороденче за првородено дете по ред на раѓање на мајката ќе продолжи да се остварува и по денот на отпочнување на примената на овој правилник за децата родени заклучно со 31 декември 2008 година, за кои се поднесени барања во утврдениот рок и е започната постапката за остварување на правото  како и за остварување на правото по барањата поднесени со потребната документација до надлежниот центар за социјална работа до 28 февруари 2009 година. 

Член 17
              Овој правилник влегува во сила наредниот ден од денот на објавувањето во „Службен весник на Република Македонија“, а ќе се применува од 1 јануари 2009 година.
       Број 11-3 -890/5                                                                        Министер,
26 декември 2008 година                                                     Џељаљ Бајрами, с.р.
            Скопје
